Монгол Улсын Их Хурлын 2008 оны намрын ээлжит чуулганы Төрийн байгуулалтын байнгын хорооны 2009 оны  1 дүгээр сарын 6-ны өдөр /Мягмар гараг/-ийн хуралдаан 10 цаг 20 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 18 гишүүнээс 12 гишүүн ирж, 63.1 хувийн ирцтэй байв. Үүнд:


Чөлөөтэй: Н.Алтанхуяг, С.Ламбаа, Д.Одхүү, Н.Энхболд
Өвчтэй: Ц.Батбаяр, Д.Загджав, Э.Мөнх-Очир
Хоцорсон: Су.Батболд-0.50, Г.Баярсайхан-0.55, Д.Лүндээжанцан-0.40, Д.Очирбат-0.40, С.Оюун-0.45, Ж.Сүхбаатар-0.35

Нэг.Төрийн зарим байгууллагын албан тушаалын ангилал, зэрэглэлийг тогтоох тухай УИХ-ын тогтоолын төсөл /хэлэлцэх эсэх/ 
Хэлэлцэж буй асуудалтай холбогдуулан Төрийн албаны зөвлөлийн гишүүн Б.Өнөбаатар, ахлах референт Л.Дашням, Үндэсний статистикийн хорооны дарга П.Бямбацэрэн, УИХ-ын Тамгын газрын зөвлөх Н.Мөнхзэсэм, Төрийн байгуулалтын байнгын хорооны референт Г.Чагнаадорж нарын бүрэлдэхүүнтэй ажлын хэсэг байлцав.

Тогтоолын төслийн талаар УИХ-ын гишүүн Ч.Сайханбилэг, Ж.Сүхбаатар, Р.Раш, Д.Дондог, Д.Лүндээжанцан нарын асуусан асуултад Байнгын хорооны дарга, УИХ-ын гишүүн Ө.Энхтүвшин, ажлын хэсгээс Б.Өнөбаатар, Л.Дашням нар хариулж, тайлбар хийв.

УИХ-ын гишүүн Ж.Сүхбаатар, Су.Батболд, Д.Дондог, Р.Раш нар санал хэлж, Үндэсний статистикийн хорооны дарга П.Бямбацэрэн тайлбар хийв.

Ө.Энхтүвшин:-Төрийн зарим байгууллагын албан тушаалын ангилал, зэрэглэлийг тогтоох тухай УИХ-ын тогтоолын төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Д.Дондог УИХ-ын чуулганы нэгдсэн хуралдаанд танилцуулахаар тогтов. 
Хуралдаан 11 цаг 20 минутад өндөрлөв.

Тэмдэглэлтэй танилцсан: 

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА
УИХ-ЫН 2008 ОНЫ НАМРЫН ЭЭЛЖИТ ЧУУЛГАНЫ 

ТӨРИЙН БАЙГУУЛАЛТЫН БАЙНГЫН ХОРООНЫ 

2009 ОНЫ 1 ДҮГЭЭР САРЫН 6-НЫ  ӨДРИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Ө.Энхтүвшин:-Та бүхэнд  хурлын өмнөхөн танилцуулахад манай байнгын хорооны бүрэлдэхүүнээс Гүндалай гишүүн өөр байнгын хороонд шилжсэн байгаа, Ламбаа гишүүн, Мөнх-Очир гишүүн хоёр нэмэгдэж орсон байгаа. Ингээд манайх нийтдээ 19 гишүүнтэй болж байгаа гэдгийг та бүхэндээ мэдээлье. 

Ингээд ирц бүрдсэн учраас хурлаа нээе. Өнөөдрийн хурлаар 1 асуудал хэлэлцүүлэхээр санал оруулж байна. Энэ бол Төрийн зарим байгууллагын албан тушаалын ангилал, зэрэглэлийг тогтоох тухай УИХ-ын тогтоолын төслийг хэлэлцэх эсэх тухай асуудал байгаа юм.

Хэлэлцэх энэ асуудлаар зүйтэй гэж үзэж байгаа гишүүд гараа өргөнө үү. Өөр санал байхгүй байна. Ингээд энэ Төрийн албаны хууль бид мөрдөж эхэлсэн байгаа, шинэ, шинэчилсэн нэмэлт, өөрчлөлтүүдийг мөрдөж эхэлсэн байгаа. Энэ хуулинд нэг ийм заалт шинээр орсон юм. Энэ бол 7-гийн 9-р заалт байхаа. 

7.9.УИХ, Ерөнхийлөгч, Засгийн газар, Улсын дээд шүүх, Үндсэн  хуулийн цэц, Улсын ерөнхий прокурорын газар, Хүний эрхийн үндэсний комисс, Төрийн албаны зөвлөл, Үндэсний аюулгүй байдлын зөвлөл, Сонгуулийн ерөнхий хороо, Санхүүгийн зохицуулах хороо, Үндэсний статистикийн хороо, Шүүхийн ерөнхий зөвлөлийн ажлын албаны удирдах, гүйцэтгэх албан тушаалын ангилал зэрэглэлийг төрийн албаны төв байгууллагын саналыг үндэслэн УИХ тогтооно гэсэн ийм заалт шинээр орсон. 

Үүнээс өмнө мөрдөж байсан хууль нь та бүхэнд танилцуулга дээр байж байгаа. Энэ бол Их Хурал, Ерөнхийлөгч, Засгийн газар, Улсын дээд шүүх, Үндсэн  хуулийн цэцийн ажлын албаны удирдах албан тушаалын ангилал, зэрэглэлийг УИХ тогтооно гэж заасан байсан. Хуульд өөрөөр заагаагүй бол яам, төрийн бусад байгууллагын төрийн захиргааны албан тушаалын ангилал, зэрэглэлийг Засгийн газар тогтооно гээд ингээд өмнө нь заасан байсан юм. Үүнийг сая тэр өнгөрсөн оны 5-р сарын 6-ны өдрийн нэмэлт, өөрчлөлтөөр миний түрүүний танилцуулдаг байдлаар шинэчилсэн юм байгаа юм.

Энэ дагуу бид нар өнөөдөр энэ асуудлаа хэлэлцэх гэж байна. Өнөөдрийн хуралдаанд Төрийн албаны зөвлөлийн гишүүн Өнөбаатар, Төрийн албаны зөвлөлийн ажлын албаны дарга Самбаллхүндэв, Үндэсний статистикийн хорооны дарга Бямбацэрэн, Үндэсний статистикийн хорооны төрийн захиргаа, удирдлагын газрын дарга Дагвадорж, Төрийн албаны зөвлөлийн ахлах референт Дашням нар оролцож байна.

Ингээд та бүхэнд материал тарсан байгаа. Өнөөдөр хэлэлцэх эсэхээ шийдвэрлэнэ. Энэ асуудалтай холбогдуулж Өнөбаатар гишүүнээс зарим тайлбар, танилцуулгыг хийх үү?

Б.Өнөбаатар:-Манайх тайлбар жичид нь хэлэх юм байхгүй.

Ө.Энхтүвшин:-Материал та бүхэнд тарсан байгаа учраас энэ бол төрийн албаны зөвлөл маань өөрөө энийг хариуцаад УИХ-д оруулна гэсэн ийм л хуулийн заалт байгаа юм. Гэхдээ өнөөдөр Үндэсний статистикийн хорооны дарга Бямбацэрэн оролцож байгаа, та бүхэнд тарсан материалд бас нэг зүйл бий. Ингээд шууд асуух асуултандаа оръё. Сайханбилэг, Сүхбаатар, Раш гишүүд байна.

Ч.Сайханбилэг:-Та бүхний өглөөний амар амгаланг айлтгая. Хоёр асуулт байна. Нэг нь, Статистик яагаад зөвхөн дангаараа ингэж материал нь явж байгаа юм бол? Тэрнийг сайн ойлгосонгүй, бусад байгууллагууд нь саналаа өгөөгүй юмуу, эсвэл Статистикийн санал ганцаараа оройтоод энэ Төрийн албаны зөвлөлийн материалтай хамт тараад яваад байгаа юмуу? тэр тал дээр мэдээлэл өгөөч. Бусад байгууллагуудын санал хэр тусгагдсан юм?

Хоёрдугаарт, уг нь Зүмбэрэллхам дарга ирсэн бол асууя гэж бодсон юм. Байхгүй. Өнөбаатар гишүүн байгаа юм байна. Шинэ томилогдсон дарга өөрөө хуучин байгууллагаас явуулсан энэ саналуудтай хэр санал нь нийлж байгаа юм бол дэмжиж байгаа юм болов уу, өөрийнх нь нэмэх оруулах санал гэж юм байсан юм болов уу, үгүй юм болов уу? Өнөбаатарын хувьд мэдээж хуучин байсан учраас энэ санал боловсрогдоод ирсэн байх. Шинэ дарга ямаршуухан байр суурьтай байгааг яаж мэдэж болох вэ гэсэн ийм асуултууд байна.

Ө.Энхтүвшин:-Би Зүмбэрэллхам даргатай ярьсан. Томилогдсоных нь дараахан ярьсан. Ийм асуудал УИХ-д ороод ирчихсэн байгаа. Одоо ингээд зөвлөлийн бүрэлдэхүүн бол шинэчлэгдлээ. Дарга бас шинэчлэгдлээ. Тийм учраас тухайн асуудлыг бид нар буцаах уу, эргэж авч үзэх юм байгаа юу гэдгийг би асуусан. Энэ өргөөд барьчихсан асуудлыг УИХ-аар шууд хэлэлцүүлээд явъя, тийм саналтай байгаа гэсэн. Тэгэхийг бодоход санал нэг байна гэж үзэж байгаа.

Өнөбаатар гишүүний хувьд энэ асуудлаа голлон барьж ажилласан. Дахин улираан сонгогдсон гишүүн байгаа. Та бүхэн бүгдээрээ сайн мэднэ. 

Статистикийн газрын тухайд бол энэ хуулин дээрээ төрийн албаны төв байгууллага маань энийгээ нэгтгэж оруулж ирэх ёстой. Тэгээд УИХ хэлэлцэнэ гэсэн 7.9 дэх заалт бол угаасаа тийм байгаа. Гэхдээ энэ дээр статистикийн хороо маань бас саналын зөрүү байгаад байгаа. Нэгэнт Их Хурлаар энэ асуудлыг ярих гэж байгаа учраас бид асуудлаа бас ингээд тавьж байна гээд УИХ-ын даргад бичгээр хандчихсан байгаа. Тийм учраас энийг дараагаар нь хэлэлцэх эсэхээ шийдчих юм бол энэ асуудлууд аяндаа яригдаж таарах юм байгаа юм.

Нэмж тайлбар хэлэх зүйл байна уу?

Б.Өнөбаатар:-Байхгүй. Зүмбэрэллхам дарга явуулахдаа бас хэлсэн юм. Би энэ материалтай зарчмын хувьд танилцчихсан, надад жичид нь хэлэх санал байхгүй гэж хэлсэн.

Ж.Сүхбаатар:-Энэ асуудал шинэ хуулийн юугаар орж ирж байна гэж байна л даа. Хуучин ч гэсэн байсан л даа. Зарим юмыг нь тодруулаад оруулж ирж байгаа. Энэ би Сонгуулийн ерөнхий хороонд байхдаа 5 жил Сонгуулийн ерөнхий хорооны нарийн бичгийн дарга гээд байхдаа албан тушаалын статусгүйгээр 5 жил хохирч байсан хүн л дээ. Энэ ажлаа манай холбогдох улсууд сайн хийхгүй байснаас болж төрийн зарим албан хаагчид энэ ангилал зэрэглэлийн юманд хамаарагдахгүй явж хохирч ирсэн юм.

Одоо ингээд боловсруулалтын чанар юу байна гээд ингээд харахаар Төрийн албаны зөвлөл юу бодож байгаа юм бэ гэдгийг нь бас хармаар байгаа юм. Засгийн газрын ХЭГ-ын тэргүүн дэд даргыг АА-1 дээр гээд тавьчихсан байна л даа. Ерөнхий нарийн бичгийн даргын нэгдүгээр орлогч гээд УИХ-ын Тамгын газрыг тавьчихаж. Одоо албан тушаал нь ч өөрчлөгдсөн байх, ганц нарийн бичгийн даргатай болсон байх. Тэгэхээр Засгийн газрын ХЭГ-ын дарга нь сайд бөгөөд Засгийн газрын гишүүн болоод ингээд ТӨ-4 дээр байна уу, 3 дээр байна уу ингээд орчихдог юм. Тэгсэн хэрнээ тусдаа сайдгүйгээр Засгийн газрын ХЭГ-ын дарга гээд ТӨ-5 дээр тавьчихсан байдаг байхгүй юу. Гэтэл тэргүүн дэд дарга нь дахиад АА-1 рүүгээ явчихаар ТӨ-6-д орж чадахгүй ингээд болчихоор энэ чинь Засгийн газраас томилогддог албан тушаал энэ Засгийн газрын ХЭГ-ын тэргүүн дэд дарга орж байгаа. Дэд сайд, төрийн нарийн бичгийн дарга нар чинь  одоо бас энэ Засгийн газраас томилогддог, дэд сайд бол төрийн өндөр албан тушаалд орчихож байгаа юм. Тэгэхээр төрийн ёслолын ахлалаараа ч бодсон, Засгийн газраас томилогдож байгаа байдлаараа ч бодсон, үүрэг хариуцлагаараа Засгийн газрын ХЭГ-ыг төлөөлөөд бусад байгууллагатай харилцдагаа бодсон ч гэсэн багтаамжаараа, хариуцлагаар нь бодохоор тэргүүн дэд дарга бол жишээ нь дор хаяхад ТӨ-6-д байж болохоор харагдаж байгаа байхгүй юу.

Тэгэхээр та бүхэн маань энийг яаж бодож ингэж хийгээд байнаа. Энэ дотор Засгийн газраас томилогддог албан тушаал гэхэд Засгийн газрын ХЭГ-ын дарга байна, бусад нь байгууллагынхаа даргаас юмуу, хамтын удирдлагатай байгууллага бол хамтын удирдлагынхаа байгууллагаас томилогддог жишээний ийм юм байна л даа. Нэгдүгээр асуудал энэ байна.

Нэгдүгээр асуудалтайгаа уялдаад энэ жишээ нь намайг ХЭГ-т ажиллаж байхад, одоо бол лав байхгүй байх. Ахлах мэргэжилтэн, мэргэжилтэн, ахлах зохион байгуулагч гэж бас байдаггүй юм л даа, одоогоор бол. Тэгэхээр энийг гаргачихаар заавал тийм шатлалыг бий болгож энэ орон тоог шинээр хийх ёстой юу? Эсвэл зүгээр л байж байг, хэзээ нэгэн цагт ингээд энэ ийм орон тоо гаргах ёстой гэдэг байдлаар хандаж байгаа юу? Ингээд нэг тавьчихдаг.

Би энэ дээр юу хэлэх гээд байна вэ гэхээр Засгийн газраасаа санал авсан юмуу, үгүй юмуу, судалж сайн үзсэн юмуу, үгүй юмуу? энийг харахаар л нэг л тийм хуучнаараа харж байгаад тааж байгаад тавьчихсан юм шиг ийм л байдалтай байна л даа. Энэ дээр хэр судалгаа хийсэн юм бэ, хэр санал онол авсан юм бэ? Энэ бас юмаа оруулж ирэхдээ бас бодож хийх хэрэгтэй байх л даа.

Б.Өнөбаатар:-Бид нар энийг бодсон юм. Өмнө нь тэргүүн дэд даргыг тавиад оруулж болох болов уу гэж үзэж байсан. Гэтэл ТӨ-6-гийн А-д байгаа улсууд бол дандаа Их Хурлаас байгуулж байгаа байгууллагуудын орлогч буюу гишүүд орж байгаа учраас энэ зэрэглэлд байсан хэвээр нь бид нар үлдээчихсэн юм. 

Бусад албан тушаалуудын хувьд нэлээн судалгаа хийсэн. Илүү тайлбарлаж хэлэх юм байвал манай боловсруулсан референт Дашням тайлбар хийчих үү? 

Л.Дашням:-Би Сайханбилэг гишүүний асуултанд эхлээд хариулъя. Үндэсний статистикийн хорооноос ирсэн асуудлаар асуулт асуулаа. Тэгэхээр энэ дээр Үндэсний статискийн хорооноос өөрөөс нь эхэлсэн саналаас өөрчлөгдсөн юм байгаа. Энэ ямар учир холбоотой юм гэхээр зэрэг Статистикийн хорооны хууль гэж энэ хавар батлагдаж гарсан. Энэ батлагдаж гарсан  хуулиараа бол Үндэсний статистикийн газар нэг дэд даргатай байгаад хуучин ажиллаж байсан, одоо хорооны хуулиар бол тэргүүн дэд дарга, дэд даргатай. Тэрүүн дэд дарга, дэд даргыг үндэсний хорооны дарга өөрөө томилно. 13-р зүйл дээр.

13.5 дээр үндэсний хорооны даргын цалинг УИХ тогтооно гэж байгаа юм. Тэгээд үзэхээр зэрэг эдний тэргүүн дэд дарга бол төрийн өндөр албан тушаалын зэрэглэлээс орох боломжгүй болчихож байгаа юм. Яагаад гэхээр нэг байгууллагын даргын, өөрөөр хэлбэл төрийн өндөрт орж байгаа 250 хэдэн албан тушаалтан бол цөмөөрөө УИХ, Ерөнхийлөгч, Засгийн газраас томилогддог албан тушаалууд байгаа. Тэгэхээр нэг байгууллагын даргын албан тушаалаар томилогдсон албан тушаалтан бол төрийн өндөрт орох боломжгүй учраас эдний тэргүүн дэд дарга, дэд дарга хоёрыг бол А-1, А-2-ын ангилал дээр байх юм байна. Газрын дарга нь А-3 дээр байхаар дүйцүүлж боловсруулсан.

Энэ хуулин дээрээ бол Статистикийн хорооны даргын цалинг УИХ тогтооно. Үндэсний статистикийн хорооны тэргүүн дэд болон дэд даргатай байна, тэргүүн ба дэд даргыг хорооны дарга өөрөө томилж, чөлөөлнө гэсэн ийм заалт байгаа юм. Энэнээсээ л үүдээд өөрчилж тавьчихсан. Энийг бол яахав дээш нь доош нь болгох асуудлыг эндээ ярьж байгаад шийдэж болох асуудал байхаа гэж бодож байна.

Сүхбаатар гишүүний асууж байгаа асуултан дээр товч тайлбар өгье. Бид энэ асуудлыг боловсруулахдаа энд хамрагдаж байгаа Их Хуралд ажлаа тайлагнадаг 12 байгууллагаас байгууллага бүрээс нь санал авсан. Энэ саналыг үндсэнд нь нэг их хөндөлгүйгээр энд тусгаж оруулж ирсэн. Тэрэн дээр бидний хөндөж тусгасан юм юу гэхээр Сүхбаатар гишүүний хэлж байгаа ахлах шинжээч, шинжээч, ахлах мэргэжилтэн, мэргэжилтэн гэдгийг ярьж байх шиг байна. Тэгэхээр өнгөрсөн жил 5 сарын 6-нд УИХ-аар батлагдсан Төрийн албаны тухай хуульд нэмэлт, өөрчлөлт оруулах тухай хуулиар төрийн албаны ангилал, зэрэглэлийн асуудлаар байх албан тушаалуудыг энд тодорхой заагаад өгчихсөн байгаа учраас бид тэрнээс нэг их зөрөх ийм бодолгүйгээр ахлах мэргэжилтэн, мэргэжилтэн гэдэг юуг оруулж өгсөн. 

Энэ дээр ирсэн саналуудаас Үндэсний статистикийн хороог би сая хэллээ, УИХ-ын Тамгын газар дээр бас зарим нэгэн албан тушаал доошоо хөндөгдсөн юм бий. Тэрэн дээр юу гэхээр хуучин 2 нарийн бичгийн даргатай байсан, хоёулаа АА-1 дээр явж байсан. Тэрнийг нь бид төрийн 3 өндөрлөгийн ажлын албыг  нэг түвшинд байх юм болов уу гэж бодоод хоёр нарийн бичгийн даргыг нэгийг нь А-1-ээр, нэгийг нь А-2оор. А 2 дээр байсан хэлтсийн даргыг нь А-3 дээр болгож тавьсан. Тэгээд энэ нь ямар учиртай юм гэхээр зэрэг Ерөнхийлөгчийн Тамгын газар, Засгийн газрын ХЭГ-ын ажлын албаны хэлтсийн дарга нар цөмөөрөө АА-3 дээр цалинжиж байгаа учраас энэ төрийн гурван өндөрлөгийн хэлтсийн дарга нар цөмөөрөө нэг зиндаанд байх нь зүйтэй юмуу гэдэг утгаар Их Хурлын хэлтсийн даргыг АА-3 дээр авчирч тавьсан. Ийм л өөрчлөлтүүд байгаа.

Өөр Их Хурал дээр ахлах референт гэсэн ийм албан тушаал байгаагүй. Тэрнийг бид Ерөнхийлөгч, Засгийн газрын ХЭГ, Ерөнхийлөгчийн Тамгын газарт, ажлын албанд мөн референт, ахлах референт гэдэг албан тушаалууд байдаг учраас Их Хурал дээр ахлах референтийн албан тушаалыг нэмж оруулсан. Ийм л өөрчлөлтүүд байгаа.

Р.Раш:-Үндсэндээ хариултыг би авчихлаа л даа, тэгэхдээ нэг зүйл байна. Ер нь амьдрал дээр ахлах гээд үг нэмээд яваад байхаар зэрэг цөмөөрөө л ахлах болчихдог юм шүү дээ. Нэг мэдсэн чинь цөмөөрөө ахлах мэргэжилтэн, ахлах мэргэжилтэн, ахлах инженер, ахлах тэр гээд л. Ингээд доод тал нь чөрийгөөд л, дээд тал нь данхайгаад л ингээд явчихдаг л даа. Энийг ер нь эргэцүүлж бодсон зүйл байна уу? Зарим нь шинээр орж ирсэн юмнууд харагдаж байна лээ. Бусдыг нь асуулт давхцаж байна.

Л.Дашням:-Албан тушаалын юун дээр мэргэжилтэн, ахлах мэргэжилтэн, шинжээч, ахлах шинжээч, референт, ахлах референт, зөвлөх, ахлах зөвлөх гэсэн байгаа. Тэгэхээр зэрэг  төрийн албан хаагчдын он удаан жил тухайн  албан тушаал дээр ажиллаж байгаа мэргэжилтнүүдийн карьерээр цалин хөлсөө бага ч гэсэн дээш нь ахиулах, 10 жил мэргэжилтэн хийж байгаа, 15 жил мэргэжилтэн хийж байгаа, хэлтсийн дарга юмуу, албаны дарга болох боломжгүй, тухайн ажил дээр тогтвор суурьтай сайн ажиллаж байгаа хүмүүсийг бас тухайн үед нь карьерийг нь өөд нь ахиулах, цалин хөлсийг нь нэмэгдүүлэх ийм боломжийг гаргахын тулд л ахлах гэдэг юуг яаж байгаа, түүнээс ахлах бол нэг их тийм албан тушаал, дарга цэргийн юу биш, цалин хөлсний хувьд л карьерээр дээшээ ахих ийм л боломжийг л нэмэгдүүлсэн ийм л санаагаар хийсэн юм.

Нэг байгууллага дээр олон ахлахууд байдаг гэдгийг тухайн байгууллагын удирдлагаас гарч байгаа шийдвэртэй л холбоотой байх, тэрнээс ахлахын тоог хязгаарласан, 5 байна, 10 байна гэсэн ийм тоо тогтоох боломжгүй байхгүй юм шиг байгаа юм. Орон тоо, цалингийн сандаа багтаагаад тухайн байгууллага өөрсдийнхөө дотор ахлах юугаа ахиулж болох юмаа гэсэн санаагаар оруулж ирсэн.

Ө.Энхтүвшин:-8 оны 5 сарын 6-ны өдрийн хуулиар өөрчлөлт орсон 7.3-ыг л гол  нь яриад байна уу? 3-аас 8-ыг л яриад байх шиг байна. Тэргүүн түшмэлийн албан тушаал гэхэд төрийн нарийн бичгийн дарга, тэдгээртэй адилтгах албан тушаал байна, эрхэлсэн түшмэлийн албан тушаал, яамны газрын дарга, түүний орлогч, хэлтсийн дарга, тэдгээртэй адилтгах бусад албан тушаалтан байна, ахлах түшмэлийн албан тушаалд яамны тасгийн дарга ахлах шинжээч, шинжээч, тэдгээртэй адилтгах албан тушаал байна, дэс түшмэлийн албан тушаал, яамны ахлах мэргэжилтэн, мэргэжилтэн, ахлах зохион байгуулагч, тэдгээртэй адилтгах бусад албан тушаалтан, туслах түшмэлийн албан тушаал, зохион байгуулагч, тэдгээртэй адилтгах бусад албан тушаалтан гээд нөгөө 5 сарын 6-ны өдрийн нэмэлтээр орсон, энийг л барьсан гэдгийг хэлээд байх шиг байна л даа. Дондог гишүүн.

Д.Дондог:-Нэгдүгээрт, төрийн албаны хуульд нэмэлт, өөрчлөлт орсонтой холбоотойгоор албан тушаалтны ангилал зэрэглэлийн тухай орж ирж байна. Тэгэхээр энд орхигдож байгаа, үлдчихсэн тийм төрийн албан хаагч байна уу, үгүй юу. Энэ ангилалд багтаагүй, цалин, сүлжээнд нь өөрчлөлт орохооргүй үлдчихсэн. Тухайлбал, УИХ дахь намын бүлгүүдийн ажлын алба гээд алба байгаа, ажлын албаны даргатай, ахлах мэргэжилтэнтэй, ахлах зөвлөхтэй, ажлын албаны нэлээн хэдэн хүн байгаа, референт. Энэ хүмүүсийн цалин, албан тушаалын ангилал зэрэглэлийн хаана нь багтаж явах юм бэ? Энийг оруулж ирэх болоогүй юмуу? Энэ чинь бас л адилхан ачаалал үүрч байгаа Их Хурлын бүтцийн байгууллага, ачаалал үүрч байгаа төрийн байгууллага, тэгээд олон жил ажиллаж байгаа хүмүүс байдаг. Ерөөсөө өөрчлөлт ордоггүй. Бид нар өдөр болгон шахуу тэг ингэ гээд хурал хуй хийгээд, бэлтгэл хангаад ингээд яваад байдаг. Нэг ийм юм байна, энэ тооцсон уу, үзсэн үү? 

Хоёрдугаарт, 2005 оноос Байнгын хороодын ажлын алба гэж бий болох ёстой юм. Хуулинд орчихсон байж байгаа, ажлын алба гээд 3, 4 хүн нэрлээд авчихсан байж байдаг. Тэр нь ажлын албаны даргатай, ахлахтай, референттэй, ахлах референт, референт гээд янз бүрийн ангилалтай бас байгаа. Энийг хэрхэн тооцож байгаа юм. Зөвхөн Их Хурлын Тамгын газар гэдэг ерөнхий бүтцээр нь аваад явчихаж байгаа юмуу, энэ ажлын албыг юу гэж тооцож үзсэн бэ? энийг Байнгын хорооны дарга ч нэмж хариулах байх, Төрийн албаны зөвлөлийн хүмүүсээс ч гэсэн асууж байна. Энэ хоёрыг бодоод байгаа юм, аль аль нь зэрэглэл юманд хамаарах ёстой, өөрчлөлтөнд орох ёстой, энэ хүснэгтэнд суух ёстой юм. Энэ хүснэгтэнд огт байхгүй харагдаад болохгүй байгаа юм. Хаана нь суух ёстой юм, тэрнийг яг тохирсон газарт нь суулгамаар юм байна.

Гуравдугаар, эхний асуулт бол энэ мэтчилэн  үлдчихсэн ийм ангилалын зэрэглэлээр тодорхойгүй байгаа, энэнтэй холбогдуулаад цалин нь нэмэгддэггүй, олон жил ажиллачихсан ийм төрийн албан хаагчид хоцроод үлдээд байдаг юм биш байгаа гэдэг дээр юу гэж хэлэх байна, ямар санал байна, тийм газар байна уу?

Л.Дашням:-Намын бүлгийн ажилтнууд бол өнөөдөр улс төрийн албан тушаалтнаар явж байгаа учраас энэ ангилал зэрэглэл дээр Намын бүлгийн ажилтнуудыг тусгах боломжгүй. 1996 онд гарсан УИХ-ын нэг тогтоол байдаг, намын бүлэгт ажиллаж байгаа улс төрийн албан хаагчдын цалин хөлс, үйлчилгээтэй холбогдсон асуудлыг төрийн албан хаагчдын юутай дүйцүүлж тооцохоор заасан.

Д.Лүндээжанцан.-19964 оны 7 сарын 3-ны УИХ-ын тогтоол байна. Төрийн захиргааны албан тушаалын зэрэглэлд адилтгах тухай. УИХ-аас тогтоох нь. МУИХ дахь намын бүлгийн ажлын албаны орон тооны ажилтныг төрийн захиргааны албан тушаалын хүрээнд гүйцэтгэх албан тушаалтантай адилхан үзсүгэй гэсэн ийм тогтоол байгаа.

Д.Дондог:-Хэн адилтгаж өгөх вэ?

Л.Дашням:-Энэ адилтган үзэх дээр намын бүлгийн ажилтнууд дээр анхаардаг юм бэ гэхээр би хуучин Их Хурлын Тамгын газарт байсны хувьд хэлэхэд оюутны төлбөрийг төлөх, гадаад дотоод явахад олгогдох албан паспортын асуудлыг шийдэх, төрийн албан хаагчтай нэгэн адил олгож байгаа дэмжлэг туслалцаанд төрийн албан хаагчийн нэгэн адилаар хамрагдах энэ л асуудлуудыг энэ тогтоолын дагуу шийдэгдээд явдаг ийм л учиртай. Ер нь өөрөө бол улс төрийн албан тушаалтан гэдэг юугаараа явдаг ийм л байсан, тэрүүгээрээ л явж байгаа.

Ө.Энхтүвшин:-Ер нь энэ хууль маань 5 сарын 6 гэж би хэлсэн. Энэ нэмэлтээр их олон юмнууд журам гаргахаар, энийг зэрэглэл юмнуудыг тэгж тогтооно энэ тэр гээд нэлээн их ингээд шүүгээд хараад байх юм бол  15, 16 ч юм байвуу, байна лээ. Зарим нь ч байж байгаа. Зайлшгүй энийгээ шинэчлэмээр юмнууд байна лээ. Энэ дээр төрийн албаны шинэ удирдлага бүрэлдэхүүнийг анхаарч байгаа байх. Тэр Дондог даргын асуугаад байгаа ялангуяа тэр Байнгын хороо энэ ажлын албатай холбоотой юуг бол одоо бид нарын оруулах, өргөн барих гээд байгаа хууль бий шүү дээ. Их Хурлын тухай хууль. Энэ дээрээ л их тодорхой тусгаад өгчих шаардлагатай байгаад байгаа юм. Ер нь манай Тамгын газраас Шаравдорж даргаас тавиад байгаа нэг тодорхой санал бол энэ байгаа юм. Бүр хуулиндаа тодорхой заагаад өгчих хэрэгтэй байгаа юм. Тэрний дараагаар бүр их тодорхой юмнууд ярьж болж байгаа юм. Тэгэхгүй болохоор тэр нэг тогтоол, 95 оны нэг тогтоол, заримыг нь ч өнөөдөр өөрчлөх, боловсронгуй болгох шаардлагатай юмнууд байгаа, гол нь хуулиндаа оруулаад заагаад өгчихмөөр юм билээ, нэг мөсөн.

Д.Дондог:-Бүлгийн ажлын албаны албан хаагчдыг ер нь тэртээ тэргүй улс төрийн намуудаас сонголт л хийгдэж байх юм чинь төрийн албан хаагчид болгоод хийчихэж болохгүй юмуу, Их Хурал дахь бүлгийн ажлын албаны. Яагаад гэвэл энэ улсууд чинь тодорхой хэмжээгээр, улс төрийн албан хаагч гэдгээрээ бас цалин нь бага яваад хохироод байна шүү дээ. Ер нь тийм байр суурь байна уу, бодол?

Д.Лүндээжанцан:-Би нэг тайлбар хэлье, хууль зүйн талын. Төсвийн байгууллагад ажиллагсдын хүүхдийн сургалтын төлбөр бий шүү дээ. Тэр чинь улс төрийн албан тушаал дээр ч яригддаг асуудал, улс төрийн албан тушаалтнуудад ч гэсэн өгч байгаа шүү дээ. Үйлчилгээний албан тушаал ч яригддаг. Энэнтэй хольж хутгах хэрэггүй. Манай Тамгын газар, Бүлгийн ажлын албаны хооронд байнга нэг иймэрхүү юм явж ирсэн байхгүй юу. Тэгээд энэ тогтоолын хувьд, хүчин чадлын хувьд ямрыг хэлж мэдэхгүй байна. Ер нь төрийн захиргааны албан тушаалын зэрэглэлд адилтгах тухай гэж байгаа байхгүй юу, нэр нь. Тэгэхээр зэрэглэлийн тухай ярьж байгаа болохоос биш төрийн захиргааны, тамгын газрын ажилтнуудтай төлөөлөгчдийн бүрэлдэхүүнд оруулдаг ч байдаг юмуу, ганц нэг удаа орон сууцны дэмжлэг үзүүлдэг ч байдаг юмуу, тэр хэмжээний асуудал биш юмаа. Тэгэхээр энэ бол улс төрийн албан тушаалд байна гэсэн хуулийн ерөнхий заалт байгаа. Тэрнийг нь исключение  хийгээд яг энэ хэсэг бол зөвхөн сугалж аваад, энэ хэсэг нь төрийн захиргааны албан тушаалтай тэр ажиллах хугацаандаа адилтгана, яг адилхан байна гэсэн утгаар хийгдсэн тогтоол байгаа юм. Тэгээд ингээд маргаад ингээд яваад ирсэн. Энийг нэг ёсондоо жишгийн эрх зүй үйлчилж байна шүү дээ. Прецидент гэдэг шиг. Ийм юманд л ашиглаж байгаа юм, энэ хүрээнд нь үгүй байгаа юмаа гээд үзэмжээрээ.

Тийм учраас энд төрийн албаны зэрэг дэвэн дээр хийгээд өгчихөд би хуулийн том зөрчил гарахгүй байх, яагаад гэхээр Их Хурал яаж шийдсэнээс Их Хурал гол нь шалтгаалах гээд байгаа ийм сонголтын юман дээр байгаа юм. Тийм учраас энэ хуулийг дагаж мөрдөх журмын тухай хууль, бусад хуулиудад байдаг шүү дээ. Ер нь энийг ингэж ойлгоно, энийг нь ингэнэ гэсэн ийм.  Энэ тогтоолын хүчин чадал дутаад байвал яваандаа Их Хурлын хуулийг боловсруулаад өгөх үед хуулийн хүчин чадалтай болгоод өгчих ийм хувилбар байгаа юмаа гэдгийг л.

Ч.Сайханбилэг:-Лүндээжанцан даргын хэлсэн дээр дахиад ганцхан жижигхэн тайлбар хийчихье. Бид нарын өнөөдрийн хэлэлцээд байгаа Их Хурлын шийдвэрийн төсөл чинь өөрөө ангилал зэрэглэл тогтоож байгаа шүү дээ. Энэ нь ямар нэг байдлаар энэ төрийн жинхэнэ албан хаагч, улс төрийн албан хаагч гэдгийг тогтоож байгаа баримт бичиг биш. Тийм учраас энэ хэмжээндээ бүгдээрээ ойлгоод. Би Энхтүвшин даргын тусад нь хуулин дээрээ сайн заачихъя гээд байдаг нь болохоор зэрэг энэ бүх 12 байгууллага бүгд өөр өөрсдийн хуультай, тэртээ тэргүй хуулин дээрээ юмнууд заачихсан. Одоо тэгээд 12 хуулин дээр байгаа юмнуудыг нэгтгээд хооронд нь яаж адилтгаж, ангилал зэрэглэлийг нь тогтоох юм бэ гэдэг юмаа ярьж байгаа учраас тэр Их Хурлын бүтцийн байгууллага гэж байгаа тэр бүлгийн ажлын албаныхан, дээрээс нь яг төрийн жинхэнэ албан хаагчид болох энэ Байнгын хорооны ажлын алба эд нарыг энэ 12 байгууллагынхаа хаана нь аваачиж адилтгаж үзэх юм бэ гэдгийгээ л жишиж байгаа юм байхгүй юу.

Ийм жишгийг нь бид нар тогтоож өгөхгүй болохоор одоо энэ Лүндээ дарга бид хоёр дээр ямар проблем гардаг вэ гэхээр зэрэг ажлын албанд ажиллаж байгаа хүмүүсийн цалин юм хумыг тогтоож төсвийг нь батлах гэхээр зүгээр нэг Сангийн яамны цаанаас нь үзэмжээрээ тогтоочихсон юманд, төсвийнхөө хүрээнд багтааж тэр хүмүүсийн цалинг тавих ийм асуудалтай хүндрэлтэй асуудал гарчихаад байгаа юм. Энэ дээрээ адилтгаад өгчих юм бол юу гэдэг юм АА хэдтэй адилтгана гээд тэгчих юм бол ядаж энэ ажлын алба дээр, Байнгын хороон дээр ч тэр, бүлэг дээр ч гэсэн тэр төсвөө зохиоход, Сангийн яаман дээр аваачиж мэдүүлэг өгөхөд ямар ч асуудалгүй болчихож байгаа байхгүй юу. Тийм учраас энэ баримт бичгийнхээ утгыг нь ойлгоод, тэртээ тэргүй хуультай учраас би анхны хэлэлцүүлгийн үеэр энэ асуудлыг хэлэлцэж зарчмын зөрүүтэй санал хураалгах тэр бололцоо гарах болов уу гэж ингэж бодож байгаа. Энхтүвшин дарга тэр бололцоог хангах байх. Тэгээд яавахад Төрийн албаны зүгээс нэг их хүндрэл гараад, эсвэл энэ баримт бичиг хуулийн бус болчих зарчим алдагдчих тийм юм гарахгүй болов уу гэж бодоод байгаа юм. Та бүхэн энэнтэй санал нэг байгаа юу гэж асуух гээд байна л даа.

Л.Дашням:-Одоо намын бүлгийн ажилтнууд чинь улс төрийн ажилтан гэж явна тийм ээ. Тэгэхээр намын гишүүнчлэлийн асуудал яахав, төрийн захиргаа руу юу нэхэхээр тэр асуудал бас хөндөгдөх болж байгаа юм.

Д.Дондог:-Төсвөөс цалинждаг л ажлын хэсэг шүү дээ. Улс төрийн албан тушаалтан улсууд бол голдуу өөрийнхөө намын орлогоос цалинжиж төсөв мөнгө нь явж байдаг. Энэ бол яг төрийн Их Хурлын бүтцийн өөрийнх нь байгууллага болчихоод төсвөөс цалинжаад ирэхээр зэрэг асуудал энэнтэй дүйхээс өөр аргагүй л болж байна.

Ө.Энхтүвшин:-Өнөөдөр бол шинээр мөрдөөд эхэлчихсэн байгаа, энэ нэмэлт, өөрчлөлтийнхөө хүрээндээ л асуудлуудаа ярьж байна шүү дээ. Энэний дараагаар сая энэ яриад байгаа асуудал эд нар бол одоо энэ оруулах гээд байгаа жишээлбэл, УИХ-ын тухай хууль… гэхдээ энэн дээр дахиад юмнууд яригдаж байгаа, тодорхой саналууд яригдаж байгаа. Тэрнийгээ жичдээ хэдүүлээ ярья, энэ юутай холбоотой бас тодорхой саналууд ирчихсэн байгаа. Энэ саналуудын талаар өнөөдөр санал хураалгах бололцоо байхгүй. Яагаад гэвэл бид зөвхөн хэлэлцэх эсэхээ өнөөдөр шийдэх гэж байна. Тэр нарийн юм руу энийг нь ингэж өөрчлөе тэрнийг нь тэгж өөрчлөе гэдэгтэй бид нар анхныхаа хэлэлцүүлгийг хийх үедээ тодорхой ярих бололцоотой байгаа. Өнөөдөр зөвхөн хэлэлцэх эсэхээ шийдье гэсэн ийм л зүйлийг та бүхэн ойлгох.

За саналаа хэлье. Сүхбаатар, Батболд, Дондог, Бямбацэрэн дарга ойлгож байгаа даа, энэ бол хэлэлцэх эсэх асуудал юм байгаа юм. Тийм учраас дараа нь аяндаа үг өгнө, Раш гишүүн ийм 4 гишүүн байна. Сүхбаатар гишүүн.

Ж.Сүхбаатар:-Удирдах албан тушаалын болон гүйцэтгэх албан тушаалын ангилал зэрэглэл гэдэг бол бас албан тушаалын зэрэглэл гэдэг бол цалин хөлстэй ч, албан тушаалын шатлал гэдэг талаасаа ч тэр энэ бол удирдах, удирдуулах ёсонд бас тодорхой байр суурь эзэлдэг ийм зэрэг зиндааг тодорхойлдог ийм тогтоолоор энэ асуудлыг шийдэх гэж байна. Тэгэхээр би түрүүнд хэлж байгаа асуудал нь энд хэд хэдэн зүйл уялдах ёстой юм. Зэрэглэл, ангилал гэдэг бол нэг талаасаа карьерын журмаар шатлан өгсөх шатлалыг зааж байгаа боловч нөгөө талаас бас үүрэг хариуцлагын багтаамжтай нь холбоотой ийм асуудал байдаг. Төрийн ёслолын ахлал эд нартай холбоотой асуудал байдаг юм. Жишээ нь, би өөрөө мэдэж байгаа юмаа л хэлмээр байгаа юм л даа. Засгийн газрын ХЭГ-ын тэргүүн дэд дарга гээд  яагаад мэдэж байгаа гэхээр жишээ нь энэ уламжлалт хуучин Энхтүвшин дарга өөрөө мэдэж байгаа. Төрийн нарийн бичгийн дарга нарын зөвлөлгөөнийг жишээлбэл, удирдаад явуулах ийм хэмжээний хүн.

Засгийн газрын ХЭГ-ын даргын эзгүйд Засгийн газрын ХЭГ-ыг төлөөлдөг, Засгийн газрын ХЭГ-ын болон Ерөнхий сайдын, Шадар сайдын гээд 3 төсвийн ерөнхий менежер байдаг, томилгоонуудыг  хийдэг, тэгээд энэ бүх яамдуудын төрийн нарийн бичгийн дарга нарыг нэгтгэн зангидаад шаардлагатай үед дэд сайд нарыг ч гэсэн зохицуулах, зохион байгуулах асуудал гарах ийм боломжтой байдаг. Тэгэхээр энэ нөгөө юутай нь харьцуулаад үзэхээр зэрэг АА-1 рүү орно гэдэг бол цаад утгаараа тэр эрх зүйн статусыг нь тодорхой хэмжээгээр бас л багасгаж сулруулж байгаа хэрэг л дээ. Засгийн газраас томилогдож байгаа албан тушаалтны хувьд. ХЭГ чинь өөрөө зохицуулалтын үүрэг гүйцэтгэдэг. Энэ үүднээс жишээлбэл, тэргүүн дэд даргыг эндээс яахав анхны хэлэлцүүлгийн явцад Энхтүвшин дарга хэлж байна, энэ явцад санал хураана гэж байна. Тэргүүн дэд даргыг жишээ нь АА-1-ээс гаргаж ТӨ-6-д ч юмуу оруулаад, дэд даргыг нь дээшлүүлэх ийм асуудал байх ёстой байхаа. Бусад байгууллагууд энэнтэй барьцалдаад тэмцэлдээд байх асуудал байхгүй байх. Ер нь цаашдаа ч Засгийн газар гэдэг бол бусад байгууллагуудтай харьцуулахад рангийн хувьд арай өөр байдаг.

Харин сая Парламентын албан хаагчдын тухайд ярьж байна. Сая Дондог гишүүний хөнддөг асуудал, ер нь УИХ-ын Тамгын газарт ч тэр, Засгийн газрын ХЭГ-т ч тэр нэг ийм ойлголт байдаг л даа. Улс төрийн албан тушаалтнууд ч бай, бусад ямар нэгэн хэлбэрээр тухайн байгууллагад хамаарагдаж байгаа улсууд төрийн албан хаагчийн хувьд тухайн ХЭГ-т юмуу, Тамгын газарт харьяалагдана гэсэн ийм эрх зүйн байдлыг нь тодорхойлсон ойлголт байдаг. Тэр утгаараа УИХ-ын Тамгын газарт ямар ч албан тушаалтнууд, улс төрийн ч бай, бусад юмнууд байлаа гэхэд төрийн албан  хаагчийнхаа хувьд Тамгын газарт туслахууд ч гэсэн хамаарагдаж таарч байгаа шүү дээ. Тэгэхээр энэ үүднээсээ энэ нэг их зөрчилдөөд Байнгын хороо гээд салгаад байх нь тийм асуудал энд гараад байх шаардлагагүй байх.

Харин парламентын албан хаагчдын эрх зүйн статус гэдэг юмыг УИХ-ын тухай хуулин дээрээ бас нэг жаахан тийм онцлог хийж өгдөг юм байна лээ. Түрүүнйи тэр намын бүлгийн ажилтнуудын тухайд жишээ нь, улс төрийн албан тушаалыг нь өөрчлөх албагүй.Адилтгана гэдэг нь түрүүнд Дашням зөвлөх хэлж байна, намын гишүүд түдгэлзэнэ гэж. Үгүй л дээ. Адилтгаад явчихаар цалин гэдэг юмуу тодорхой нөхцөл дээрээ тэрнийгээ аваад явдаг болохоос, тухайн захиргааны албан хаагчид хальтраад ороод намаасаа түдгэлзэх асуудал руу орох шаардлагагүй юм. Тэрнийг харин Их Хурлынхаа тухай хуулиар парламентын албан хаагчдын онцлог зохицуулалтыг хийгээд өгчихөд болох байх.

Төгсгөлд нь нэг зүйл хэлэхэд энд орхигдоод байдаг юм. Та хэд бас нэг судлаарай, та хэд рүү очоод Их Хуралд юм ярьж байна гэж мэддэггүй, нэг өдөр хууль гарчихсан байдаг, нэг өдөр та нар нэг санал аваад явчихсан байдаг. Олон хүн хохирч байдаг юм. Би бол итгэлтэй байна. Хэлж мэдэхгүй байна. Би 5 жил хохироход та нар хэн нь ч анзаараагүй. Би бичиг цаас хүртэл бариад Дондог дарга дээр хүртэл орж л байсан санагдаж байна. Тэгэхэд юм яваагүй л юм даа. Хүн хохироод үлддэг юм. Сүүлд өөрөө энд орж ирж байж, энд Засгийн газрын ХЭГ-т орж байж, Сонгуулийн  хуулийн ажлын хэсэгт орж байж би тэр алдааг засуулж байсан. Энэ бол их эмзэг асуудал байдаг юм шүү. Олон жил хүн хохирдог ийм асуудал байдаг учраас энийг бас зориуд хэлмээр санагдаж байна.

Ө.Энхтүвшин:-Батболд гишүүн
Су.Батболд:-Би нэг зарчмын санал хэлмээр байна. Манай Их Хурал дээр ангилал зэрэглэл ч бас арай гайгүй. Дараа нь хүмүүсийн цалин хэлэлцээд эхэлдэг. Цалин тэдэн хувиар нэмнэ гээд өөрсдийнхөө цалинг хэлэлцээд эхэлдэг. Тэгээд сонин хэвлэлээр юу гэж байна гэхээр Их Хурлын гишүүд дарга нар өөрсдийнхөө цалинг нэмэх гэж байна. Бөөн шуугиан болоод тэр тэдэн төгрөгний цалин авах нь гээд л тэр нь нийгэмд баахан доргио донсолгоо үүсгээд тэр чинь тэдэн төгрөгний цалин авдаг юм байна лээ гээд. Би ер нь цаашдаа УИХ дээр хүмүүсийн албан тушаалын ангилал зэрэглэл хэлэлцдэг, хүмүүсийн цалин хэлэлцдэг энэ байдлыг алга болгомоор санагдаад байдаг юм. Хэн нь тогтоох ёстой юм. Засгийн газарт өгөх ёстой юмуу, эсвэл Төрийн албаны зөвлөлд нь үүрэг өгөөд энэ Их Хурлаас сонгогддог, томилогддог байгууллагууд гэхээр л Их Хурал хэлэлцэж байх ёстой. Их  Хурал уг нь бодлогын түвшинд асуудал хэлэлцэх ёстой болохоос хүний ангилал, зэрэглэл тэр тийм тэдэн төгрөгний цалин авах ёстой, тэр тэдэн жилийн дараа тийм ангилал, зэрэглэлийн албан тушаалтан болох ёстой гэдгийг хэлэлцмээргүй байгууллага санагдаад байдаг байхгүй юу.

Тэгэхээр энийг ер нь цаашдаа Төрийн байгуулалтын байнгын хороо анхаарч үзмээр санагдаад байдаг юм. Тэгэхдээ өнөөдөр ангилал,зэрэглэлийг тогтоох тухай асуудлыг хэлэлцэж байна л даа. Анх удаа хэлэлцэж байгаа ч биш, бид нар анх удаа тогтоох гэж байгаа ч биш, бид нар олон жилийн турш Төрийн албаны хууль батлагдсанаас хойш мөрдөөд ирсэн, яваад ирсэн тийм л зүйл учраас энэн дээр би тэр тэр лүү орох ёстой, энэ энэ рүү орох ёстой гэсэн байдлаар нэг их олон анхны хэлэлцүүлэг дээр зарчмын зөрүүтэй санал хураамааргүй байгаа юм. Зохих ёсны байгууллагаас нь төрийн албаны хуулинд заасны дагуу карьерын систем үйлчлэх үйлчлэлийнх нь дагуу тогтоогоод ирсэн юман дээр нэг Их Хурлын гишүүн санал гаргаад тэр тэрэнд байх ёстой, тэрнийх доошоо орчихож, энэнийх дээшээ орчихож гэж ярьдаг нь зохимжгүй юмуу гэж бодож байгаа юм.

Одоо бид нар чинь төрийн албан хаагчдыг ерөөсөө карьерын системээр нь тухайн ажил албан тушаал дээрээ ямар гавъяа гаргана, хэр зэрэг үнэнч шударга ажиллаж байна, хэр зэрэг үйл ажиллагаагаа хэрэгжүүлж байна гэдгээс нь хамаараад хүмүүсийг чинь дүгнээд, цалинжуулаад явуулахаар болчихлоо шүү дээ. Би бодохдоо өнөөдөр 25 настай залуу хүн ажилд орлоо гэж бодоход 30 жилийн амьдрал байгаа байхгүй юу. 30 жилийн амьдрал дотор хүн мэдээж өсье, дэвшье гэж бодно. Дандаа шинжээч байгаад байж болохгүй, дандаа мэргэжилтэн байгаад байя гэж бодохгүй шүү дээ. Гэтэл дээд талынх нь албан тушаал угаасаа цөөхөн байгаа.

Би бол төрийн жинхэнэ албаны албан хаагчид бол эхлээд мэргэжилтнээр ороод хамгийн дээд талд хүрэх карьер нь яамны төрийн нарийн бичгийн дарга байгаа шүү дээ. Тэгээд албан тушаал нь нутгийн захиргааны байгууллагад ажиллаж байна уу, төрийн захиргааны байгууллагад ажиллаж байна уу гэдгээсээ шалтгаална. Тэгэхээр тэр хүнд чинь мэдээж хүсэл мөрөөдөл, цалин хөлс амьдрал гээд зөндөө юм байгаа учраас би энэ шатлалыг харин ч бага байна гэж бодож байгаа байхгүй юу. Бараг хүн 3 жил ажиллаад тийм юманд очно, 5 жил ажиллаад тийм юманд очно, 10 жил ажиллаад тасгийн дарга, 15 жил ажиллаад хэлтсийн дарга, ингээд тэр хооронд юу гэдэг ахлах гээд ингээд бид нар карьерын системийг л авч байгаа бол маш олон ангилал зэрэглэл байх учиртай.

Тэгснээр тэр төрийн албан  хаагч өөртөө итгэлтэй болж, би албан тушаал ахиж байна, би албан тушаал ахиснаараа цалин маань ингэж нэмэгдэж байна гэсэн тэр карьерын системээ түшиглэх ёстой байхгүй юу. Энийг хэтэрхий богинохон болгочих юм бол үл ойлголцол бий болдог. Хүн нэг албан тушаал дээр маш олон жил ажиллах болчихдог учраас тэр олон жил ажилласнаасаа болоод ажлаасаа уйдах, түүнийгээ солих болох, төрийн албанд итгэл үнэмшилгүй болох ч гэдэг юмуу олон асуудал гардаг учраас би энэ ангилал зэрэглэлийг ерөнхийдөө одоо болсон байна, цаашдаа олон болгож байж, бид нар илүү чадвартай сайн хүмүүсийг тэнд тогтоон барьж, хүмүүсийг ахиулж, дэвшүүлж ажиллуулах тэр боломжийг бүрдүүлэх ёстой юмаа гэж бодож байгаа учраас би энэ оруулж ирсэн саналыг нэг их хөндөхгүйгээр явуулчих учиртай юм.

Харин манай Төрийн албаны зөвлөл шинээр зохион байгуулсан Төрийн албаны зөвлөл тэр төрийн албан тушаалтнуудыг үнэлдэг системээ л их бодитой болгох хэрэгтэй. Өнөөдөр манай аймаг, нийслэлийн Тамгын газрын дарга ч ялгаа байхгүй, яамдын төрийн нарийн бичгийн дарга ч ялгаа байхгүй, төрийн албан хаагчдаа зүгээр л үзэмжээрээ үнэлчихэж байгаа шүү дээ, хэн юу хийснийг нь. Эд нар А үнэлгээ авсан шинэ жилээр тэдэн төгрөгөөр шагная, эд нар В үнэлгээ авсан гээд. Яг бодитой үнэлж байж, тэр карьерын системийг нэвтрүүлэхгүй бол хэн нэг нь даргын үзэмжээр үнэлдэг байх юм бол энэ бид нарыг төлөвшүүлэх гээд байгаа шинэ хууль маань хэрэгжилт нь ерөөсөө хангагдахгүй ээ. Тийм учраас энэ дээрээ бас цаашдаа анхаарч ажиллах нь зүйтэй болов уу гэж бодож байна.

Ө.Энхтүвшин:-Дондог гишүүн
Д.Дондог:-Түүүний яриад байгаа улс төрийн намын бүлгийн ажилтнуудын ангилал зэрэглэлийг жишгээр энд тогтоох нь зөв байхаа гэсэн саналтай байгаа. Тухайлбал, тодорхой саналыг би анхны хэлэлцүүлэг хийх үед хэлье. Ажлын албаны дарга арай өөр ангилалд байх ёстой. Энэ чинь албаны зөвлөх, ахлах мэргэжилтэн гэж байгаа, тэр нь арай өөр ангилал АА-4-т ч байдаг юмуу, зөвлөх, референтүүд байгаа, зөвлөхүүд байгаа. Тэд нар нь бусад байгууллагуудын зөвлөхүүдтэй ижил зиндаанд л очих хэрэгтэй байгаа юм. Яагаад ингэж хэлээд байна гэхээр зэрэг намын бүлгийн ажлын албыг бас чадварлаг байх үүднээс нь ингэж ахиулж өгөхөөс өөр арга байхгүй юмаа. Тэгэхгүй энэ байгаа түвшиндээ байгаад байхаар зэрэг энд чинь бас бололцооны хүн ирж ажиллахгүй байна шүү дээ. Тэр учраас бас бүлгээс гарч байгаа шийдвэр, гарах гэж байгаа  аливаа баримт бичгийн боловсруулалтан дээр анхаарах утгаараа энийг бас ингэж тогтоож өгөх нь зүйтэй гэдгийг хэлж байгаа юмаа. Та бүхэн бас энэ хооронд судлаарай, бид нар бас санал хэлье гэж бодож байна.

Хоёрдугаарт, ажлын албаны асуудал бол зүгээр бид нар нэг санаачлаад хийчихсэн ч юм биш, бас гадна дотнын туршлага юм судлаад, Байнгын хорооны ажлын албыг, тэгээд ажлын албатай болгоё гээд ахлах референттэй болгоё, референттэй болгоё, ажлын албаны даргатай болгоё, Байнгын хороон дээр арай ойр дотно ажиллах ийм хуулийн зөвлөхтэй болъё гээд ингээд гольдролоороо уул нь явж байгаа ухаантай юм.

Харамсалтай нь эрх мэдлийн юмнаас болдог юмуу, яадаг юм. Ерөөсөө эрх мэдлийг нь тавьж өгдөггүй, байр сууринд нь байлгаж өгдөггүй ингээд яваад байдаг, хууль нь гарчихаад байгаад байдаг. Тэгээд үе залгаад шийдвэр гарахгүйгээс болоод  хэн ч биш, нэг бодлын ажлын албаны дарга ч юм шиг, ахлах референт ч юм шиг, тэгсэн мөртлөө ямар ч үүрэг функц байхгүй, бусад мэргэжилтэнтэйгээ адилхан, туслахтайгаа адилхан, нарийн бичгийн даргатайгаа адилхан хэмжээнд үнэлэгдээд ингээд яваад байгаа, эд нарын энэ ялгаа зэрэглэлүүдийг хийж өгөхөөс өөр арга байхгүй юмаа гэж хэлэх байна.

Гуравдугаарт, сая Сүхбаатар гишүүн хэлээд байна, хоцорчихсон өөр газар байх вий, тэрнийг сайн судлаарай, хүн хохироож мэдэх юм шүү, нягталж үзээрэй, дэргэдэх байгууллагууд, янз янзын байгууллагууд бий, харьяа байгууллагуудын дунд ч байдаг, сайн үзээрэй гэж хэлэх байна.

Дөрөвдүгээрт, энэ ангилал зэрэглэлд ер нь цаашдаа бол хугацааг та бүхэн судалж үзээрэй, юу гэдэг юм мэргэжилтэн байж байгаа, референт байж байгаад ахлах мэргэжилтэн болдог юмуу, референт байж байгаад ахлах референт болдог юмуу энэ хугацаануудыг нь тавиад өгчихвөл хүний ажиллах урам нэгдүгээрт нэмэгдэнэ, тухайн хүндээ бодит байдал дээр хэрэг болно. Тэгээд тэр Батболд гишүүний хэлээд байгаа карьерээр явах ёстой юманд бол яах аргагүй явах ёстой шүү дээ. 

Тэгэхгүй сая Дашням гуай зовлонг нь хэлж байна л даа, яагаад ахлах референт, ахлах мэргэжилтэн гээд олон болчихдог юмаа, Раш гуай сая хэлээд байна, тэр чинь саяны хэлдэгээр цааш нь шат нь дуусчихаад байгаа учраас аргагүй эрхэнд олон жил ажиллачихсан сайн мэргэжилтнийг чинь ахлах болгож цалинг нь нэмэхээр өөр аргагүй болчихоод байгаа байхгүй юу. Тэгэхээр зэрэг тэр ялгаануудыг хугацаагаар хийгээд өгчихвөл аяндаа яваад яваад тэндээсээ шүүгдээд дээшээ гараад боломжтой болчихно. Энийг бас цаашаа судалж үзээрэй, энэ тогтоол дээрээ шууд тэр орж ирж чадахгүй нь ойлгомжтой.  Ийм хэдэн санал хэлье.

Ө.Энхтүвшин:-Раш гишүүн
Р.Раш:-Үндсэндээ ярьж байнаа, би энэ оруулж ирж байгаа төслийг дэмжье гэсэн ийм саналтай байна. Тэгэхдээ цаашид энэ хуулийг мөрдөөд явж арай чангарах байх. Ер нь гэв гэнэтхэн улс амьтан орж ирээд дээгүүрх ахлах нь байна уу, юу нь байна уу,  тийм л болчихоод байгаа шүү дээ, өнөөдөр манай амьдрал дээр. Хичнээн л олон шат юу тавина вэ, тэр таньдаггүй хүн нөгөө бүр сургууль төгсч ирээд яваад байдаг яваад байдаг, цүнх бариад алхаад байдаг, нөгөөдүүл нь байгаад байдаг. Гэтэл огт танихгүй даргын нэг нөхөр л дээд талын юмыг авчихдаг. Ийм л юм манай амьдрал дээр их байгаа юм. Энийг л үүгээр арилгаасай билээ, хуулийнхаа хэрэгжилтэнд дөмөгхөн анхаараасай билээ гэдэг ийм л юмыг би бодоод байгаа юм. Шалгалт өгөөд шалгалтгүй орчихоод байдаг байсан шүү дээ. Нөгөө л сорилтын шалгалт, юу энээ тэрээ гээд бид нар чинь байгаа хэдийгээ болохоор зэрэг хоргоогоод сүйд болоод байдаг. Нэг Засгийн газар өөрчлөгдөөд юмуу, яахаар зэрэг ерөөсөө л шинэ шинэ тэнд нэг компанийн ажил хийж байсан нөхөр чинь л орж ирээд төрийн албан хаагч болчихсон, болох болохдоо бүр дээд талынх нь болчихсон, нэг ийм л юмыг болиосой билээ гэсэн нэгдүгээрх санал байна.

Хоёрдугаарх, сая Лүндээжанцан дарга, Сайханбилэг дарга нар яриад байна. Хүчин төгөлдөр байгаа тогтоол, энэ чинь ухаандаа бид нар тэрэн дээр чинь адилтгах гэдэг үг байгаа юм байна шүү дээ. Тэгэхээр энийг зүгээр амьдрал дээр, хуулийг нь болохоор зэрэг бид нар хэрэгжүүлэх ёстой. Тогтоолыг нь 2, 3-т тавина гэж тэгж болохгүй шүү дээ. Ерөөсөө л энэ чинь УИХ-ын шийдвэр, за яахав тэр хүчжүүлэх барих, арай хууль нь хүчтэй, наадах нь арай бага гэдэг юмуу юу гэдэг юм, гэхдээ л ялгаа байхгүй энэ чинь УИХ-ын шийдвэр. Энийг авч үзэх хэрэгтэй юм байна гэж ингэж ойлгож байна.

Гуравдугаарт, энэ юмтай холбоогүй болоод байна. Саяны энэ цомхотголоор олон сайхан төрийн албан хаагч нар ажилгүй боллоо шүү. За тэгээд байгаа хэдийгээ болохоор зэрэг аятайхан ангилалтай, зэрэглэлтэй аятайхан болгочих юм байна. Төрийн албаны зөвлөл маань энэ ажилгүй болсон гудамжинд өшиглөх лааз ч үгүй болсон юм чинь энэ улсуудаараа яаж энд тэнд ажилтай болгох вэ гэдгийгээ би дашрамд хэлж байна. Яг энэнтэй холбоогүй нь холбоогүй юм. Тэгэхдээ л тэд нар хохирч яваа ийм улсууд. 

Ө.Энхтүвшин:-Ингээд үг хэлэх гишүүд үгээ хэлж дууслаа. Бямбацэрэн дарга заавал хэлэх үү? Уг нь энэ хуулиар ийм юм байгаа юм. Энийг Төрийн албаны зөвлөл маань оруулж ирээд УИХ-д. Тэгээд УИХ хэлэлцэх ёстой юм. Тэгэхгүй болохоор ийм жишиг тогтчих гээд байгаа юм. 

П.Бямбацэрэн:-Хорооны хуралд дуудсан байна лээ, би хүрч ирсэн. Эрхэм гишүүдийн сонорт хүргэх юм байна. Уншиж амжаагүй байж магадгүй гээд бичгээр өгсөн юм, өмнө нь, Их Хурлын даргын нэр дээр. Би зайлшгүй хэлмээр нэг юм байна. Хууль зөрчсөн юм болохгүй болов уу гэж бодож байна.

Ө.Энхтүвшин:-За зайлшгүй юу, үнэхээр.

П.Бямбацэрэн:-Зайлшгүй хэлмээр байна.

Ө.Энхтүвшин:-Энэний дараа би ажлын хэсэг байгуулъя гэж байгаа шүү дээ. Та бүхний саналыг үндэслээд. Давж заалдаад байгаа юм шиг маягтай болчих ийм жишгийг цаашдаа тогтоож болохгүй юм байгаа юм. Яг л хуулиараа аль нь асуудлаа оруулах ёстой юм, тэр нь л оруулдаг байхгүй бол ингээд дараа нь Их Хурал Тамгын газар, тэгээд Шүүхийн ерөнхий зөвлөл, тэгээд Хүний эрхийн хороо гээд ингээд явах юм бол энэ өөрөө жаахан зарчимгүй болох гээд байгаа юм шүү, энийг Бямбацэрэн дарга та сайн мэдээрэй. Гэхдээ таны үгийг би сонсоё.

П.Бямбацэрэн:-Баярлалаа. Эрхэм гишүүдийн өдрийн амгаланг айлтгая. Энд бас нэг та бүхнийг анхаарлаа хандуулаасай гэсэн хоёрхон асуулт байгаа юм. Нэгдүгээрт Их Хурлын байгууллагуудынхаа зэрэг, дэв, ангилалыг тогтоох гэж байгаа зарчмын асуудал дээр ямар байгууллага нь ажлын албатай, зөвхөн ажлын албатай ажил явуулдаг байгууллага уу, ямар байгууллага нь үндэсний хэмжээний тогтолцоотой байгууллага уу гэдгийгээ жаахан ялгаж, салгаж гүйцэтгэж байгаа чиг үүрэгтэй нь холбож авч үзвэл зүгээр болов уу гэдэг үүднээс л би тавиад байгаа юм л даа. Ямар нэгэн давж заалдах гэсэн сонирхол алга байна. Байдлыг л эрхийнхээ дагуу ойлгуулах ийм эрмэлзэлтэй орж ирсэн юм.

Тэгэхээр энд Үндэсний аудитын газар бий. Та бүхэн мэдэж байгаа, үндэсний тогтолцоотой, аймаг, нийслэл, дүүрэг дээр байдаггүй байх тэднийх. Манайх бол сум, дүүргээ хүртэл нэгжтэй ингэж ажилладаг үндэсний байгууллага. Монголбанк бас аймгаа хүртэл нэгжтэй. Энэ хоёр байгууллагыг адилтгах боломжгүй, тусад нь жичид нь тогтоож өгье гэж Төрийн албаны зөвлөл үзэж байгаа юм байна л даа. Ингээд үлдээчихэж. Магадгүй тэд нар дээр заримд нь тийм шийдвэр өмнө нь гарчихсан байж болох юм. Тэрэнтэй адилтгаж л үндэсний тогтолцоотой байгууллагынхаа шийдвэрийг зөвхөн эндээ 10-аадхан хүнтэй ажлын албатай байдаг, тэр Сонгуулийн ерөнхий хороо, Хүний эрхийн хороо гэдэг юутай битгий адилтгаж авч үзээчээ, ингэвэл болохгүй байна.

Ингэвэл энэ байгууллага, энэ систем чинь өөрөө үнэхээр ажлаа явуулах чадамжгүй байдал руу оруулах гэж байна. Их Хурал өөрийн энэ байгууллагуудаа хуулиараа байгуулсан юм, тодорхой чиг үүрэг хүлээлгэсэн юм. Тэр чиг үүргээ гүйцэтгэх тогтолцоогий нь үндэсний тогтолцоотойгий нь үндэсний тогтолцоотой, зөвхөн төв аппаратдаа байхыг нь төв аппаратдаа байгуулж өгсөн юм бол энэ ялгаагаа заагласан, тэр чиг үүрэгт нь тохирсон ийм ангилал зэрэглэлийг нь тогтоож өгөх зарчим барихгүй байсан юм болов уу. Манайх бол адилтгаж үзэх би түрүүнд хоёр газрыг хэллээ. Тэр хоёр байгууллага нь энэ дотор байхгүй. Тэгээд манайхыг энэ дотор оруулахдаа Сонгуулийн хороо, Хүний эрхийн комисс шиг эндээ 10-аадхан, би энэ байгууллагуудыг заавал доогуур байх ёстой гэж хэлж байгаа юм биш шүү, уучлаарай, протоколд ч бичигдэх байх гэж бодож байна.

Эндээ 10-аадхан хүнтэй байдаг байгууллагуудтай адилтгаад өмнө нь УИХ-ын тогтоолоор дэд дарга нь ТӨ гэдэг төрийн өндөр албан тушаалтны зэрэг зиндаа тогтоох тухай гэсэн УИХ-ын 73-р тогтоолоор ТӨ-6-гийн А-д орсон хүнийг өнөөдөр Сонгуулийн ерөнхий хороог би жишээ болгож байна, Ажлын албаны даргатай дүйцүүлж доош нь аваачиж оруулаад тэрнээс нь доош бүх албан тушаалыг нь доош нь буулгаад ингээд аймаг, орон нутгийн түвшингийн удирдах ажилтнуудыг нь ямар нэгэн зэрэглэлд хамааралгүй хаяад ийм л бүтэц хийчихсэн байгаа юм л даа. Тийм учраас  үнэхээр би өнөөдөртөө энэ байгууллагыг толгойлж байгаагийн хувьд ийм шийдвэр УИХ арай гаргахгүй байхаа гэж найдаж байгаа юм. Их баярлалаа. Эрхэм гишүүдийг тунгааж үзэх болов уу гэж найдаж байна.

  Ө.Энхтүвшин:-Энэ асуудлыг 1-р хэлэлцүүлгийн үед ярина. Энийг бас нэлээн ярих юмнууд байгаа. Гэхдээ өнөөдөр хэлэлцэх эсэхийгээ шийднэ. Ингээд санал хураалт явуулъя. Төрийн албаны төв байгууллагаас боловсруулсан Төрийн зарим байгууллагын албан тушаалын ангилал зэрэглэлийг тогтоох тухай УИХ-ын тогтоолын төсөл, энийг санаачлагч Байнгын хороо байгаа юм. Энэ төслийг хэлэлцэх эсэхийг шийдвэрлэе гэж үзэж байгаа гишүүд гараа өргөнө үү. 10-аас 10.

Ингээд энэ тогтоолыг хэлэлцэх нь зүйтэй гэж үзлээ. Энэ асуудлыг Дондог гишүүн танилцуулна. Ингээд гол үндсэн асуудлаа дуусгалаа. Та бүхэнд баярлалаа.

Агентлагийн төрийн захиргааны байгууллагын бүдүүвчтэй холбоотой асуудал дээр Раш гишүүн санал өгсөн байна лээ. Энийг нэгдсэн хуралдаан дээр танилцуулчихна. Байнгын хорооны хурлаар яах юм байхгүй юм байна. Гэхдээ энд нэг тарчихсан гээд байна. Тэрнийг нь нэгдсэн хуралдаан дээр орохдоо…
Р.Раш:-Гэхдээ даргаа, нэгдсэн хуралдаан редакц сонсож байгаа асуудал чинь их формаль яваад байгаа шүү. Сүүлд яг хурал завсарлах юун дээр аваачаад л нэг редакц байна гээд ингэдэг. Тэгээд саналаа хэлэх хүсэлтэй 1, 2 хүн үлдвэл үлдээд, бусад нь хөөгдсөн юм шиг тараад алга болж байгаа шүү дээ, энийг анхаарч үзээрэй. Энэ зайлшгүй орох ёстой хоёр зүйлийг би ярьж байгаа нь тэр.

Ө.Энхтүвшин:-Тийм байна. Энийг би ч гэсэн анхааръя. Чуулган дээр.

Ингээд өнөөдөр хэлэлцэхээр төлөвлөсөн асуудал дууслаа. Байнгын хорооны гишүүдэд баярлалаа.

Соронзон хальснаас хянаж буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ

